Мәжіліс депутаттары Ақтөбедегі Қазақстан мұнай жабдықтары зауыты жұмысымен танысты

ҚР Парламенті Мəжілісінің депутаттары, «Nur Otan» партиясы фракциясының мүшелері Глеб ЩЕГЕЛЬСКИЙ, Бақтықожа ІЗМҰХАМБЕТОВ, Ольга ШИШИГИНА, Абай ТАСБОЛАТОВ және Құралай ҚАРАКЕН екі жыл бұрын іске қосылған Қазақстан мұнай жабдықтары зауытына келді. Зауыттың тыныс-тіршілігімен «Қазақстан мұнай жабдықтары зауыты» ЖШС директоры Гэ Пай Сян таныстырды.
- Зауытты құрғанда 3 мақсатты - зауыттың заманауи болуын, өнімнің стандартқа сәйкес келуін және жергілікті жұмысшыларды көбірек тартуды көздедік. Әрбір жұмысшымен еңбек келісім-шарты бар. Мамандықты игеруіне, дәрежелеріне қарай жалақы тағайындалады, - деді Гэ Пай Сян.
Зауыт директорының техникалық мəселелер бойынша орынбасары Азамат Алшымбаев №2 цехта жоғары қысыммен жұмыс істейтін ыдыстар мен блоктық-жинақтық құрал- жабдықтар өндірісі туралы әңгімеледі.
Одан əрі №1 цехта сорғылау- компрессорлық және шегендік құбырлар өндірісінің құрал-жабдықтары таныстырылды. Бірінші цехтың орташа қуаттылығы жылына 50 мың тонна өнім. Ал екінші цехтың орташа қуаттылығы жылына 3800 тонна жоғары қысыммен жұмыс істейтін ыдыстар (100 МПа дейінгі) мен мұнай-газ индустриясында қолданылатын əртүрлі мақсаттағы блоктық-модульдік құрылғыларды құрайды. Өнімдер еліміздің ішкі нарығына, Ресейге, Қытайға шығарылады. 
Кейін зауыттың еңбек ұжымымен кездесу өтті. Мұнда еңбек ететін 210 адамның 185-і - Қазақстан азаматтары, 25-і - Қытай халық республикасының азаматтары.
[bookmark: _GoBack]Зауыттың бір ерекшелігі - жұмысқа тəжірибесі жоқ, колледж немесе университет бітірген жастарды қабылдап, өз есебінен оқытып, болашақ мамандарды дайындайды. 
-Бұл үлкен көлемдегі инвестиция тартылған жоғары технологиялық өндіріс болып табылады. Тек арнайы мұнай нарығы бағытына 5 млрд.теңге тартылған. Қытай халық республикасымен арадағы өндірістік қарым-қатынастың жақсаруына, соның ішінде мұнай өндіруге өзіндік игі ықпалын тигізеді деп күтілуде. Өйткені бұрын шегендеу құбырлары мен мұнай жабдықтары негізінен Жапониядан, Қытайдан, Ресейден алынатын. Енді өзіміздің Ақтөбеде де осындай экспортқа бағытталған кəсіпорын жұмыс істейді, - деді Мəжіліс депутаты Глеб Шегельский.
Бақтықожа Ізмұхамбетовтың айтуынша, өткен жылы зауыт 2 млрд. теңгенің өнімін өңдеп шығарған екен. Қазіргі межесі – 8 млрд. теңгенің өнімін өндіру. «Қазақстаннан шығатын құрал-жабдықтарды мұнай компаниялары пайдалануы керек» деді ол.
-Біздің топ өз жұмысын қатты-тұрмыстық қалдықтар полигонына, тазарту құрылғыларына барудан бастады. Себебі, Ақтөбе тұрғындары үшін бұл өзекті мәселе болып табылады. Қазір 16,8 млрд. теңгеге дайындалған жоба мемлекеттік сараптамадан өтуде. Менің ойымша, бұл қандай да бір мәселелерді шешеді. Әрине, республикалық бюджет көмегінсіз болмайды. 
Мәртөк ауданына да бардық. "Жайсан" шекара бекетінде 60 жүк көлігі тұрғанын көрдік. Халықтың қазақстандық шекарашыларға наразылығы жоқ. Өйткені бізде алты автокөлік жолағы бар, ал Ресейде тек екеу. Сондай-ақ кеше Мұғалжар ауданында болып, көптеген нысандарды көрдік. Жұмысшылардың тұрмыстық мәселелері, жалақылары туралы сұрап білдік, - деп жалғастырды cөзін Глеб Шегельский.


